
Dünya iqtisadiyyatının strukturunda əsas yerləri kənd təsərrüfatı və sənaye tutur. Kənd təsərrüfatı öz əhəmiyyətinə görə sənayedən sonra ikinci əsas maddi istehsal sahəsidir. Uzun illər boyunca kənd təsərrüfatı maddi nemətlər əldə etməyin başlıca mənbəyi hesab edilib. 
Əsasən əmək tutumlu sahə sayılan kənd təsərrüfatını 1940-1960-cı illərdən kapitaltutumlu sahə də adlandırırlar. Hazırda elm və texnologiyanın inkişafı ilə bağı olaraq kənd təsərrüfatında mexanikləşmə, kimyalaşdırma, elektrikləşmə prosesləri genişlənir, elə buna görə də, kənd təsərrüfatını elmtutumlu sahə kimi də qəbul edirlər.
İqtisad elmində ilk dəfə olaraq fiziokrat məktəbin nümayəndələri iqtisadi dominant olaraq kənd təsərrüfatı əməyini vurğulayıb. Bundan başqa klassik məktəbin nümayəndəsi, tanınmış ingilis iqtisadçısı Vilyam  Petti əməyi sərvətin atası, torpağı isə onun anası adlandırıb.
Kənd təsərrüfatının özünəməxsus spesifik xüsusiyyətləri var. İnkişaf etmiş ölkələrdə kənd təsərrüfatı inkişaf etməkdə olan ölkələrdəki kənd təsərrüfatından fərqlənir. Belə ki, inkişaf etmiş ölkələrin kənd təsərrüfatı üçün kapitalist istehsal münasibətləri xarakterikdir. Bu ölkələrdə kənd təsərrüfatı əsasən ailə fermerçiliyinə əsaslanır. Ailə fermerçiliyinin hər biri sosial və təbii şəraitdən, yerli vəziyyətdən asılı olaraq müxtəlif həcmdə olurlar. Belə ölkələrə misal olaraq, Avstraliya, Kanada, ABŞ, Yaponiyanı göstərmək olar. 
İnkişaf etməkdə olan ölkələrdə isə kənd təsərrüfatının inkişafı üçün ənənəvi və müasir inkişaf yolu xarakterikdir. Belə ölkələrdə əhalinin çox hissəsi kənd təsərrüfatı ilə məşğuldur. Nümunə olaraq, Latın Amerikası ölkələrini, Asiyanın inkişaf etməkdə olan ölkələrini, Afrika ölkələrini göstərmək olar. Burada xırda təsərrüfatların çoxu texnikadan, mineral göbrələrdən istifadə etmədiyi üçün yüksək məhsul götürə bilmirlər. 
Dünya üzrə cəmi mövcud olan 13, 43 mlrd hektar quru sahənin 5 mlrd hektarı kənd təsərrüfatı dövriyyəsinə daxildir. Bunun da 1, 5 mlrd hektarı bağ-bağça və əkin yerləridir.
Kənd təsərrüfatı əkinçilik və maldarlıq olmaqla iki hissəyə bölünür. Əkinçilik ümumi məhsulun 84 %-ni, heyvandarlıq isə 16 %-ni əhatə edir. Çünki əkinçilikdən nəinki insanların tələbatını ödəmək üçün, həmçinin də heyvanları yemləmək üçün istifadə edilir. 
Əkinçilikdə isə əsas yeri taxılçılıq tutur. Çünki taxıl demək olar ki, dünyanın hər bir ölkəsində əkilir və bütün ölkələrdə taxıla təlabat yüksəkdir. Taxılın 55%-i insanların ərzaqla təmin olunmasına, 45% isə müəyyən fondlarla yanaşı quşçuluğun, mal-qaranın yemlənməsinə sərf edilir. 
Taxılçılıqda əsas yeri qarğıdalı, buğda və düyü istehsalı tutur. Buğdanın ən böyük ixracatçıları ABŞ, Kanda, Fransa, Avstraliya, qarğıdalının ən böyük ixracatçıları ABŞ, Fransa, Argentina, düyünün əsas ixracatçıları isə Tailand, Pakistan, Hindistan, ABŞ və s. ölkələrdir. Taxılın 15 % ixrac edildiyi halda, düyünün cəmi 2 % ixrac edilir. Taxıl idxal edən ölkələrin sayı isə həddindən artıq çoxdur. Dünyanın 130-dan artıq ölkəsi taxıl idxal edir.Azərbaycan da taxıl idxal edən ölkələr arasındadır.
İkinci bölmə isə heyvandarlıqdır. Heyvandarlıq əsasən inkişaf etmiş ölkələrdə üstünlük təşkil edir. Belə ki, bu ölkələr heyvandarlıq məhsulları ilə həm öz tələbatlarını ödəyir, həm də onları ixrac edir. Heyvandarlıq məhsulları ixrac edən ölkələrə Bolqarıstan, Hollandiya, Almaniya, ABŞ, Kanadanı və s. ölkələri göstərmək olar.Heyvandarlıqda müasir texnologiyanın tətbiqi ilə bağlı olaraq məhsuldarlıq bu ölkələrdə yüksəkdir. Bildiyimiz kimi də, heyvandarlığın əsas məhsulları yağ, süd, pendir, ət, yun, qaymaq, yumurta və s.dir. Ət və yumurta istehsalına görə Çin, süd istehsalına görə ABŞ liderliyi mövcuddur.
Dünya iqtisadiyyatında kənd təsərrüfatının spesifik xüsusiyyətləri ilə bağlı olaraq burada bütün mülkiyyət formaları çıxış edir. Belə ki, natural və xırda əmtəə təsərrüfatları, transmilli korporasiyalar kənd təsərrüfatının əsas məhsul isthsalçıları kimi çıxış edir.
Kənd təsərrüfatına xas olan anlayışlar da mövcuddur. Nümunə olaraq, “yaşıl inqilab”, “biotexnoloji inqilabı” göstərmək olar. “Yaşıl inqilab” inişaf etməkdə olan ölkələrdə kənd təsərrüfatının sənayeləşməsi, yeni sortların yetişdirilməsi, suvarma sisteminin təkmilləşdirilməsi ilə bağlıdır. “Yaşıl inqilab” əsasən elmin inkişafı ilə bağlı olaraq baş verir. Başqa sözlə, yeni sortlar labarotoriya şəraitində baş verir.
Biotexnoloji inqilab isə kimyəvi gübrələrdən, dərmanlardan istifadəni ləğv etməklə orqanik kənd təsərrüfatı və məhsulların genlərinin birləşdirilməsi ilə yeni sortların alınması, onların hibridləşdirilməsi ilə bağlı olan genetik kənd təsərrüfatı formasında özünü göstərir. 

